
Najô Ùczba edUKacyJny dOdÔWK dO „pòMeRanii”, 
NR 6 (168), CZERWIŃC 2023

Òlga Kùklińskô Klasë 1-3, 4-6 
spòdleczny szkòłë

Dzél 20.
I Swiatowi Zjôzd Pòstaców 
z Kaszëbsczich Legendów 

(binowi scenarnik)
Na zakùńczenié cyklu pòwiôstkôw, w  jaczich 
bòhaterama bëłë pòstace z  kaszëbsczich legendów, 
zachãcywómë do wëzwëskaniô scenarnika krótczégò 
przedstawieniô pòd titlã „I Swiatowi Zjôzd Pòstaców 
z Kaszëbsczich Legendów”.
Herojowie i  herojczi: Grzenia, Retnik, Stolem, Stolemka, 
Krôsniãta (2 abò wiãcy), Grif, Gòsk, Klabaternik, Bòrowô 
Cotka, Bòrówc, Redunica, Mòrzëca.
Rekwizytë: òbleczënczi dlô pòstaców przërëchtowóné 
przez szkólnégò i ùczniów na ùczbach, kamë ze sztëczków 
stiropianu, plakat w czôrno-żôłtëch farwach z nôdpisã 
„I Swiatowi Zjôzd Pòstaców z  Kaszëbsczich Legendów”, 
bristol, ùkùlele / gitara, môłi miech z mąką, grif z papioru, 
wiôldżi młot i widłë ze stiropianu, czij z lasu, kòsz na brzôd, 
òrzechë, jabka, bómczi.
Mùzyka: nagranié z  platczi dołączony do ksążczi Ùcz sã 
jãzëka z Kaszëbsczima Nótama A. i D. Majkòwsczich.

Binowi dokôz

Na binã wchôdają Grzenia (përznã zaspóny i  w  nocny 
kòszlë) i Retnik (z gitarą abò ùkùlele). Razã z nima wbiegi-
wają krôsniãta, chtërne niosą plakat. 
Retnik: Witómë wszëtczich baro serdeczno na Pierszim 
Swiatowim Zjezdze Pòstaców z  Kaszëbsczich Legendów. 
Witają Waji Retnik (pòkazywô na sebie).
Grzenia: Grzenia (wskazywô z  bùchą na sebie) i  Krôsniãta 
(Krôsniãta cziwają do lëdzy).
Grzenia: Na salë widzã same snôżé skarnia. Fejn, że Wa je-
sta i mòżemë sã w kùńcu spòtkac. Tëli wôżnëch lëdzy më ni 
mielë dôwno widzóné! (przecérô òczë).
Retnik: Dôwno to të nie béł w jaczim krómie z ruchnama!  
Ni mógł të sã dzysô kąsk lepi òbléc? 
Grzenia: Jaż tak lëchò wëzdrzã? (gôdô to do lëdzy) Doch to 
je mòja nôlepszô nocnô kòszla (pòkazywô na swòjã kòszla).
Retnik: Dôj ju pòkù… (wzdichô) Na naj Zjôzd rëchtowelë më 
sã długò, baro długò: nowé ruchna, klatë zrobioné ù nôlep-
szich frizérów, gãbë wësmarowóné nôdrogszima kréma-
ma, cobë gùbów na òdjimkach nie bëło widzec, specjalnô 
dieta, rësznô aktiwnota (krôsniãta pòkazëją mùskle).
Grzenia: (przeriwô Retnikòwi) Jo, ù Stolemów je to widzec 
nôbarżi.

Retnik: Cëż të tam pleszczesz pòd nosã?
Grzenia: Nick, nick, gadôj dali…
Retnik: A wszëtkò to, żebë sã przed lëdzama na Zjez-
dze nie sromic. Sedzelë më òd stalatów w  najich zataco-
nëch chëczach, w  jezorach, rzékach, lasach, a  nawetkach 
w mòrzu, jaż kù reszce mòżemë wëlezc a pòspiewac i za-
tańcowac z Wama. Leno nôprzód ùgwësnimë sã, czë wszët-
cë ju dojachelë. Hewò je lësta gòscy najégò Zjazdu (gôdô to 
do Grzeni, chtëren rozwijô długą kôrtkã).
Grzenia: (czëtô nôzwëska rozmajitëch wëmëszlonëch lëdzy) 
Brusczi Stach, Glëszczińskô Róza, Czedrowskô Basza…
(nôgle Retnik mù przeriwô).
Retnik: Co tu je lóz? Pòkôż mie to! Doch to nie są żódne 
dëchë?! Alana! Jô ju wiém! To są nôzwëska lëdzy, co mie 
jesz dëtków za granié ni mają dóné! Na stolema, co jô móm 
terô zrobic? Prôwdzëwô lësta òsta w jinszich bùksach (trzi-
mô sã za głowã). Pierszi Zjôzd i  takô fela? Gazétnicë mdą 
mielë ò czim pisac… Në nick (wzdichô). Dôł Bóg dzéń, dô 
i radã. 
Grzenia: Cziiiiii. Czëjesz? Òni wszëtcë są ju tu! (pòkazywô 
na plac, z chtërnégò wëlézą wszëtczé pòstace, czedë zacznie 
sã mùzyka).
Wszëtczé pòstacë głosno wëkrzikùją: Mòżemë ju wlezc?
Grzenia i  Retnik: Jesz nié!!! (wstrzimùją jich głosnym 
szeptã)
Grzenia: (bùszno w  stronã pùblicznoscë) Prawie na nen 
dzéń dlô naszich dëchów napisóny je òsoblëwi himn 
najégò Zjazdu.
Retnik: Czëjã w gnôtach, że to mdze wiôldżi hit!
Grzenia: Tej spiewôjta i tańcujta z nama!
Grzenia, Retnik i Krôsniãta schôdają z binë. Czedë zacznie 
są mùzyka, za régą wchôdają wszëtczé pòstace (pòdług 
kòlejnoscë zapisóny w teksce piosenczi). 
Stolem i Stolemka trzimają w rãkach kamë, Krôsniãta jima 
przeszkôdzają w ùkłôdanim ùrzemczi, Klabaternik trzimô 
wiôldżi młot, Gòsk trzimô widłë, Bòrowô Cotka mô kòsz 
z òrzechama, jabkama i bómkama, Bòrówc trzimô wiôldżi 
czij z  lasu, Redunica je òblokłô na zelono, Mòrzëca mòże 
miec ògón jak syrena, Grzenia trzimô môłi miech z mąką 
i prószi nią na lëdzy, Retnik grô na ùkùlele abò gitarze. 

Klasë 1-3, 4-6 
spòdleczny szKòłë

òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

Tekst: Aleksandra Majkòwskô, Dark Majkòwsczi. 
(„Ùcz sã jãzëka z Kaszëbsczima Nótama”)

To je stolem, to stolemka, a to z kamów je ùrzemka.
To krôsniãta z długą brodą, lepi bãdzkôj z nima zgòdą.
To Kaszëbów je òbróńca, grif, co lôtô jaż do słuńca. 

Jaż do słuńca, grif òbróńca, bãdzkôj zgòdą, krôsniã z brodą, 
to je stolem, to stolemka, a to z kamów je ùrzemka.

Klabaternik na òkrãce trzimô młot drzewiany w rãce. 
To je Gòsk, co rządzy mòrzã, i wëséłô wiatrë z gòrzã.

Wiatrë z gòrzã, rządzy mòrzã, trzimô w rãce, na òkrãce,
jaż do słuńca, grif òbróńca, bãdzkôj zgòdą, krôsniã z brodą, 
to je stolem, to stolemka, a to z kamów je ùrzemka.

To Bòrowô Cotka w lese, òna darënk cë przëniese.
To Bòrówc kôrmi zwierzãta, baro kòchô téż drzéwiãta.

Kòchô drzewa i zwierzãta, Cotka w lese, darënk niese, 
wiatrë z gòrzã, rządzy mòrzã, trzimô w rãce, na òkrãce,
jaż do słuńca, grif òbróńca, bãdzkôj zgòdą, krôsniã z brodą, 
to je stolem, to stolemka, a to z kamów je ùrzemka.

To w jezorze redunica, w mòrzu pësznô je mòrzëca.
Grzenia żużkô ce do spaniô, Retnik zmùszi cã do graniô.

Retnik – granié, Grzenia – spanié, to mòrzëca, redunica, 
kòchô drzewa i zwierzãta, Cotka w lese, darënk niese,
wiatrë z gòrzã, rządzy mòrzã, trzimô w rãce, na òkrãce,
jaż do słùńca, grif òbróńca, bãdzkôj zgòdą, krôsniã z brodą, 
to je stolem, to stolemka, a to z kamów je ùrzemka.
Znómë wszëtczich jich òd lat, to kaszëbsczich legend swiat.

Na kùńc spiéwaniégò wszëtczé pòstace schòdzą sã do 
grëpë i razã kłóniają (przë słowach: Znómë wszëtczich jich 
òd lat, to kaszëbsczich legend* swiat).
Grzenia: I jak sã Wama widzôł naj wiôldżi hit? Chceta za-
spiewac jesz rôz?
Retnik: Të mòże ju nie spiewôj, bò czasã bleczisz gòrzi jak 
kòza.
Grzenia: (cëskô na Retnika gôrzc mączi, a  do pùblicznoscë 
gôdô z ùsmiéwkã) Wiôldżé Bóg zapłac za pòspólną zabawã. 
Mómë nôdzejã, że sã Wama widzało. 
Retnik: Wszëtczé pòstace zôs mùszą terô wrócëc do swòjich 
zataconëch chëczów. Le nie zabôczta ò nas, më wiedno je-
smë rôd, czej lëdze ò nas pamiãtają. Wiedno Kaszëbë! Do 
ùzdrzeniô w ksążkach, na òdjimkach a w piesniach!
Grzenia: Do ùzdrzeniô! (sëpie mąką z miecha na lëdzy)
Przë mùzyce wszëtczé pòstace schôdają z binë, cziwają-
cë do lëdzy. Bòrowô Cotka mòże rozdawac jabka, bómczi 
i òrzechë, Gòsk straszëc dlô szpòrtu widłama, a Bòrówc 
czijã, Stolemka cygnie Stolema za ruchna, a  Krôsniãta 
redosno skôczą.

* W kaszëbsczim jãzëkù w rodzôczu wielny lëczbë niejedne jist-
niczi mòże zapisëwac w dwùch fòrmach: legend - legendów, 
słów - słowów, dzéwczãt - dzéwczãtów.

Zdrzódło: kaszubi.pl

Scenarnik béł wëzwëskóny òb czas promòcje ksążczi 
Ùcz sã jãzëka z Kaszëbsczima Nótama. Kaszëbsczé Nótë 
na czësto nowi ôrt – Przezérk Nótowégò Ùtwórstwa „Nó-
cenié w Brzéznie”.

Klasë 1-3, 4-6 
spòdleczny szKòłë

Nômniészé jistotë. Przódë rôd żëłë                         
w dodomach za piéckã abò platą, pòd
pòdłogą czë w mëszi dzurze. Niechtërne
lubiłë mieszkac w òbòrze abò stani dlô
kòniów. Miałë czerwòné òbùcé, nosëłë
brodë dłëgszé jak òne same. 
Najô Ùczba, nr 1 (153), stëcznik 2022

         KÙLI WIÉSZ Ò PÒSTACACH                                 
Z KASZËBSCZICH LEGEND?

Na zakùńczenié cyklu pòwiôstków ò pòstacach z kaszëbsczich legend mòżesz
sprawdzëc swòją wiédzã. Przeczëtôj krótczé wëjimczi z pòwiôstków          
i wëzgadnij, ò jaką pòstac jidze. Swòjã òdpòwiédz wpiszë w wëpùnktowóny
plac.

Snôżé wòdné pannë żëjącé                 
w wòdach Jezora Reduńsczégò.
Mògłë wëchadac na sztrąd leno                                                  
w nocë, żebë nicht jich nie
dozdrzôł. Miast nogów mają
płetwë.

Najô Ùczba, nr 4 (166), łżëkwiat 2023

Òb lato òna òbjéżdżô pòla i łączi na
rãdim szëmlu, a gdze le wezdrzi, tam
wszëtkò rosce w òczach. Je baro
piãknô, a chto ją ùzdrzi, je òczarzony
ji snôżotą. 

Najô Ùczba, nr 7 (157), séwnik 2022

Wëzdrzi jak jakô jadowitô żnija                         
z lëdzką gãbą i mòże zatrëc swòjim
jadã grzëbë i roscënë. 

Najô Ùczba, nr 8 (160), rujan 2022

Starszô białka òblokłô w dosc długą,
bruną sëkniã, przëbôcziwającą farwą
chòjnową kórã. Na głowie mô wiéńc
ùplotłi z baszków. Pòdpiérô sã czijã,        
 a w rãce trzimô kòsz fùl jagòdów                       
i dzëczich malënów. 
Najô Ùczba, nr 7 ( 149), séwnik 2021

Kaszëbsczi dëch, chtëren zmùszô lëdzy
do graniô, czej òni nijak tegò nie chcą,
rozmieje zaczarzëc instrumentë. Jegò
mùzyka mòże pò prôwdze òmanic. 

Najô Ùczba, nr 2 (164), gromicznik 2023

1. 2.

3. 4.

5. 6.

Klasë 1-3, 4-6 
spòdleczny szKòłë

         KÙLI WIÉSZ Ò PÒSTACACH                                 
Z KASZËBSCZICH LEGEND?

Dobrotlëwi dëch, chtëren mieszkôł                  
w lese i sprowôdzôł na swiat cëszã                     
i spòkójné szëmarzenié. Spiéwôł 
czëstim i cëchim głosã wszëtczim 
lesnym stwòrzenióm. 

Najô Ùczba, nr 3 (165), strëmiannik 2023

Dzywny, môłi chłop, sedzy sóm na scãtim
pniu drzewa i je baro zajiscony. Wëzdrzi
jak starëszk nieòkreslonégò wiekù. Mô
bùksë z kórë i dłudżé ruchna zrobioné               
z jiglëwiô i wrzosu. Mòżna gò pòtkac                  
w lese. 
Najô Ùczba, nr 9 (150), rujan 2021

Dëch, chtëren sëpie lëdzóm w òczë
zaczarzonym piôskã i w nen sposób
sprowôdzô spik. Je to starszi chłop,            
jaczi przëjéżdżô na swòjim biôłim hiszkù,
czej starszi wezwie gò na pòmòc           
 do dzecka, chtërno nie chce żużkac. 

Najô Ùczba, nr 9 (151), lëstopadnik 2021

Wiesołi kaszëbsczi dëch, rozskacywôcz
rozmajitëch ùcechów, tuńców  
i rozegracjów. Mô przë sobie wiedno
jaczis instrument.

Najô Ùczba, nr 2 (154), gromicznik 2022

Dzãka niemù kaszëbską gòscynnosc
znaje całi swiat. Wëzdrzi jak stôri
chłop z sëwą brodą, mieszkô leno             
w gòscynnëch chëczach. 

Najô Ùczba, nr 10 (152), gòdnik 2021

Na głowie mô kapelusz, a w rãce trzimô
môłą latarniã. Nosy przë se téż
drzewiany młotk, żebë cos naprawic             
na òkrãce. 

Najô Ùczba, nr 3 (155), strëmiannik 2022

7. 8.

9. 10.

11. 12.



NAJÔ ÙCZBA, NUMER 6 (168), DODÔWK DO „PÒMERANII” 5

Klasë 1-3, 4-6 
spòdleczny szKòłë

Mòrsczé pannë, dëchë pòtopiónëch
dzéwczãt, chtërne żëją na dnie mòrza             
i manią czekawëch swòjim spiéwã.
Òblokłé w sznurë kòralënowëch
pôcorów. W môlu nogów mają rëbi ògón.

Najô Ùczba, nr 5 (167), môj 2023

         KÙLI WIÉSZ Ò PÒSTACACH                                 
Z KASZËBSCZICH LEGEND?

To òn, wedle legend, mô ùsëpóné
wszëtczé pagórczi, ùrzmë, wëżłobioné
jezora i rzéczi. Je téż òpiekùnã
kaszëbsczich artistów, òglowò tëch
plasticznëch. 

Najô Ùczba, nr 5 (157), môj 2022

Kaszëbsczi mòcôrz, chtëren miôł taką
sëłã, że letkò mógł cëskac nawetka
wiôldżima kamama. Mô dobré serce.

Lepi sã gò wëstrzegac, nie je to
dobrotlëwô pòstac. Wëzdrzi jak wiôlgô
żaba, mô dłudżé zeloné włosë, wiôlgą
głowã i dłudżé rãce. Żëje w jezorach                   
i błocëskach.

Najô Ùczba, nr 9 (161), lëstopadnik 2022

Snôżô panna w bielëchnëch ruchnach
z winôszkã na głowie. Òna bùdzy
żniwiarzów z òprzëpôłniowégò spikù                 
i zaprôszô do żniwnëch robòtów. 
Je òbgrãdzónã żniw i żniwiarzów.

 Najô Ùczba, nr 7 (159), séwnik 2022 

Sedzy na jabłónce w swòjim òbdzartim
kapeluszu i w jednã noc mòże zjesc całi
brzôd. Je kradzélcã. 

Najô Ùczba, nr 4 (156), łżëkwiat 2022

13. 14.

15. 16.

17. 18.

Najô Ùczba, nr 10 (162), gòdnik 2022

Aùtor: Òlga Kùklińskô

Mój wënik:                  / 18

Fòrmë wëpòwiesców
klasë VII–VIII

Joana Ginter
Justina Pòmierskô

Dzél 10. Są to sonetë piãkno zrëchtowóné.
Recenzjô (òbsądzëzna)

czwiczenia z tekstã

1. Przeczëtôj recenzjã zbiérkù Sonetë. Czegò të sã dowiedzôł / dowiedza ò tim dokazu Tómka Fópczi? Gdze bë sã mògła nalezc 
takô òbsądzëzna?

Titel recenzje

Wstãp
Cél: zaczekawic czëtińca dokazã
Co to je za dokôz? Jaczi mô titel, chto je 
aùtorã, czedë òstôł stwòrzony, chto gò 
wëdôł itp. 
Wprowadzenié w temat i òglowô òcena 
dokazu.

Recenzjô zbiérkù „sonetë” (2021) Tómka Fópczi

Drãgò je napisac sonet? Tómk Fópka, aùtor zbiérkù „Sonetë”, zdôwô sã do-
kazëwac, że nié: 

„Liczã, mô bëc trzënôsce szlabizôw w lënijce… 
Pierszô sztrofka zaczãtô, wej, wnetkã ji kùńc mdze! […] 

Sztërë na bòkù! Nawetk sã dosc zrëmòwało! 
Pisadło w rãcë pewniészé tuńce zaczinô.

To dłëgszé słowò, krótszé z mùskù wëdobiwô
I ùsôdzô na kôrtce lëtrów réżkã całą…”

Hewò są wëjimczi z pierszi wiérztë, chtërnã kùńczi jesz bezpòstrzédné wëznanié 
liricznégò pòdmiotu: „Nie bëło z tim tak drãgò!”. Nen dokôz pt. „Sonet na próbã” – pier-
szi, a téż nôstarszi, bò napisóny w 2009 r. (jakbë aùtór pò prôwdze blós próbòwôł, 
czë je w sztãdze stwòrzëc sonet) – pòkazywô, w  jaką starnã jidą dokazë Fópczi. 
Są to sonetë piãkno zrëchtowóné, żelë jidze ò fòrmalné regle: zesadzoné z dwùch 
rimòwónëch sztrofków pò sztërë lënijczi i dwùch pò trzë – ale czësto mało pòwôżné 
z pòzdrzatkù na jich tematikã.

Rozwiniãcé
Pòdrobné wiadła ò dokazu
Żelë to zbiérk mniészich dokazów (tuwò 
wiérztë, ale w jinëch razach np. dzélëczi 
serialu, malënczi na wëstôwkù), wôrt 
wybróné krótkò òpisac (pòdac title 
i kònkretë). 
Pitania, jaczé stôwiô aùtór recenzje, mają 
czëtińca zaczekawic (zaintrigòwac), sprawic, 
bë òn chcôł sóm sygnąc pò dokôz.

Aùtór recenzje pòdôwô dobré stronë  
dokazu – tuwò infòrmacjô ò jãzëkù 
i stilisticznëch strzodkach.
Cytatë z dokazu (w rozwiniãcym i całi 
recenzje) dlô ùdokaznieniô òcenë; dôwómë je 
(razã z titlama) w cëznikù.

Mómë tuwò na przëmiôr sonetë do cygaretë, zza kebaba, ò pòszëdle (znak 
najich czasów – sonet ze strëmiannika 2020 r., czedë do Pòlsczi nadcygnął 
covid). I chòc sã wëdôwô z  titlów, że ne sonetczi wiãcy mają pòspólnégò ze 
szpòrtama nigle z  pòezją, nie felëje w  nich téż refleksjów. Tu Frãc rëchtëje 
so zark („Sonet ò smiertelnym kòfrze”), a  w  nim aczipaczi na slédną rézã – 
i  dopiérze czej w  pòslédny réżce przëchôdô pùenta: „Leno Frãcëszk je jesz 
wcyg midzë nama”, smiésznosc òdchôdô na dalszi môl, a jidze pòmëslec ò tim, 
co, dlôcze i jak lëdze szëkùją sã na smierc, czej jesz żëją. A czedë ùmiérô tószk 
(„Sonet na smierc psa”) i  liricznô persona „łzą słoną” pòpijô „wspòminczi” – to 
kògò òna tak pò prôwdze òpłakiwô: nôwiérniészégò drëcha czë swòjã samòtã? 
A w  pòstãpnym za régą „Sonece ò wilkù” chto tak pò prôwdze je liricznym 
pòdmiotã? Leno samòtny wôłk? Czegò szukò: òbłowù czë kamrôtczi? 
Sytuacje liriczné są w nëch wiérztach bùdowóné przez artisticzné strzodczi, 

m.jin. metafòrë (np. eroticzny òbrôzk je zachlastłi apòstrofą do séwnikòwi 
malënë) i ònomatopeje (np. „Alulu, dzeculu, plóms! […] Balala, kùlulu, czups!”). 
Aùtór rôz pò razu bawi sã słowã, wëzwëskiwô frazeòlogizmë i wieleznacznosc, 
np. w „Sonece wiarë w stółczi” na zôczątkù mómë òswiôdczenié: „Stółczkama 
ni ma do wiarë! Nie wierzã / Taczim, co cwiardo stôwają na zemi!” – ale chto 
stôwô: stółczi czë lëdze? Jãzëk sonetów Fópczi òglowò je kąsk drãdżi: aùtór 
wëzwëskiwô zabëté słowa i  neòlogizmë, cobë czëtińc miôł përznã zabawë 
z  interpretacją i  nié za chùtkò skùńcził czëtac nëch 26 sztërësztrofòwëch 
wiérztków. 

zakùńczenié
Co mëszlã ò tim dokazu? Widzy òn mie sã 
czë nié – i dlôcze?

Nôbarżi widzy mie sã slédny dokôz: „Sonet na ùspanié”. Mómë w  nim 
piãkną animizacjã mëslów, co jak mëdżi òbsadną człowieka, grëzą, a króm te 
jidą „na miónczi” jak lëdze: jakô mësl je „wôżniészô” i dobãdze nad jinszima? 
Bezspik i trudnoscë z ùsnienim to bòlączka dzysdniowégò człowieka, a w so-
netach Fópczi wiele je òdnieseniów do dzysdniowòscë (aùtór nie zabôcził 
nawetka ò „plus piãcset”). Je to baro przëjemny zbiérk, wszelejaczi i nié blós 
ò miłoce do mùlka czë tatczëznë, jak w wiele jinszich sonetach.

Bôczënk: ùwôdżi pò lewi starnie tekstu to wniosczi ùcznia – wskôzë recenzje na przińdnotã.

2. Rzeknij, ò czim je mòwa w pòsobnëch akapitach ti recenzje. Dlôcze wiele razy je w ni cëznik – znak „”? Nalezë w recenzje cytatë 
i rzeknij, jak òne òstałë włączoné do tekstu. Co òznôczô wëstãpùjący w niejednëch znak: / ?

3. Nalezë w recenzje specjalisticzné pòchwatë. W jaczim akapice je jich nôwiãcy? Dlôcze? 

òdpòwiesc dlô szkòlnégò (pòsobicą wedle te, jak te pòchwatë 
stoją w  teksce): sonet, liriczny pòdmiot, bezpòstrzédné wëznanié 
liricznégò pòdmiotu, rimòwónô sztrofa, réżka, liricznô persona, li-
ricznô sytuacjô, sztërësztrofòwô wiérzta, metafòra, apòstrofa, 
ònomatopeja, frazeòlogizmë, wieleznacznosc, neòlogizmë, animiza-
cjô. Słowizna tikającô sã teòrie lëteraturë mô ùdokaznic kómpeten-
cje aùtora òbsądzëznë – sprawic, że jegò òcena bãdze sã wëdôwa 
barżi wiarëgòdnô. 

4. Wëmëslë titel dlô recenzje „Sonetów” Tómka Fópczi.

szkòła bëlnégò pisaniô

Recenzjô (òbsądzëzna) to òbgôdanié i  òbtaksowanié 
jaczégòs dokazu, np. ksążczi (zbiérkù wiérztów, roma-
na itd.), mùzycznégò albùmù, filmù, widzawiszcza abò 
wëstôwkù. Recenzjô je pisónô dlô dokazów, chtërne są 
nowé abò z jinszi przëczënë módné.

• W recenzje nie pòdawôj pòdrobnëch wiadłów 
ò fabùle dokazu, ale piszë blós ò òglowi tematice, 
przédnëch wątkach – nie zdradzôj czëtińcowi za wiele 
drobnotów.

• W pòsobnëch akapitach pòdawôj infòrmacje ò apartnëch 
elementach dokazu i je òceniwôj. Pamiãtôj, bë ùdokaznic 
swòjã òcenã. Żelë cos cë sã widzało abò nie widzało – 
òpiszë to i pòdôj kònkretë!

• Célã recenzje je perswazjô. Napiszë òbsądzëznã tak, 
żebë to bëła dlô òdbiérôcza zachãcbã do zapòznaniô 
sã z  dokazã – abò procëmno: mòżesz gò do tegò 
zniechãcëc.

• Dobrze, czej recenzjô mô czekawi titel, zrzeszony z  ji 
nôwôżniészima mëslama. 

przikładowé czwiczenia do recenzje zbiérkù wiérztów „pòd 
pierznã dobrégò” dorotë Wilczewsczi

1. Ùłożë od 1 do 6 pòsobné akapitë pòdóny niżi obsądzëznë. 

 � Cepłô i delikatnô – tak mëszlã ò pòezji, jaką móm w rãkach. 
Ji aùtórką je Dorota Wilczewskô, chtërna na jeséń ùszłégò 
rokù wëda swój pierszi zbiérk wiérztów.

 � Ju na zôczątkù „rézë pò kôrtach zsziwkù” ùzdrzimë bezmiarã 
i  wiôlgòtã miłotë, jaką liriczny pòdmiot czëje do drëdżégò 
człowieka. Miłota ù liricznégò „jô” je wszãdze i wiedno dô 
ò sobie znac, co pòkazac mòże dzél dokazu „Miłota z kąta”: 
„Pò kątach chòdza miłota / Z czasów prawie ògłëpiałëch / Ta, 
chtërnã òstawia jem na pózni”. Wiedno téż je òna szukónô: 
„Wëcygóm rãce w niebò / szukóm kwiatów miłotë”.

 � Mòżna pòwiedzec, że pòetka je młodą białką mòcno 
òdczuwającą miłotã i dobro wkół se. I ti prawie miłotë wiele 
mòżna nalezc w  ji dokazach. Czejbë òznaczëc, ò jaczich 
sprawach przeczëtómë w zbiérkù, krótkò jô bë rzekła, że 
króm przëbôczony miłotë, téż ò nôtërze, familie, wierze i co 
mòże nót bë bëło wëmienic na pòczątkù – ò dobru. Dobro 
je w  kòżdim nórcëkù ji pòezji, ò czim zaswiôdczëc mòże 
chòcbë titel pùblikacji: „Pòd pierznã Dobrégò”.

 � Mòżna scwierdzëc, że swiat, jaczi dzãka swòji pòezji pòkôza 
nama Dorota Wilczewskô, zamkłi je w ji rãkach, żebë stwòrzëc 
z niegò centrum dëchòwégò ùbëtkù, a téż zawierzeniégò.

 � „Nalazłé dobro. Refleksjô pò gôrzcë pòezji”
 � Nôtëra to drëdżi temat, chtëren mô swój wiôldżi plac 
w  òmôwiónëch dokazach. Je òna jakbë drëszką liricznégò 
pòdmiotu. Czëje òn sparłãczenié z nôtërą i razã z nią wespół-
czëje: „Nie òbiecóm wałóm / Że wiedno bãdą rozmòczonym 
darënkã / Lëdzczi bezsëlnotë”. Gôdający pòdmiot dôwô bôczënk 
na òsoblëwòsc swiata nôtërë: „Przez òkno łzów / Widzã Mòcnô 
céń wiszni / Òbrôz słodczégò mrokù / Widzã czej Dôwô ùsmiéch / 
Wzérającémù òknu”. Apartnosc swiata „namôwiô” do mòdlëtwë, 
jakô je ùspòkòjenim przed spikã: „Czej widzã cemnosc / Zami-
kóm rãce / Mòdlëtwa / W zmãczony nocë”.

(na spòdlim: K. Serkòwskô, Nalazłé dobro. Refleksjô pò 
gôrzcë pòezji, „Stegna” 2011, nr 1, s. 31)

2. Òpiszë kómpòzycjã recenzje: wskażë titel, temat, spòdlowi 
problem. Kùli je w ni akapitów?

3. Przërównôj recenzjã zbiérkù Wilczewsczi do òbsądzëznë „So-
netów” Tómka Fópczi. Jaczé widzysz pòdobieństwa, a  jaczé 
różnice? Zdrzë na titel, temat, spòdlowi problem, kómpòzycjã 
i jãzëk, np. na fòrmë czasników (1 persona pòjedinczny lëczbë) 
i specjalisticzné pòchwatë.

4. Chto to je w wiérztach liricznô persona? Wëwidnij, a  pòtemù 
wëpiszë z tekstu trzë jinszé pòzwë – synonimë. 

liricznô persona =...................................................................

5. Pòdczorchnij w  recenzje słowa i  zwrotë, chtërne są 
zachãcbą do òbeznaniô sã z wiérztama Wilczewsczi.

przikładowé recenzje lëteracczich dokazów pò kaszëbskù

→ zazdrzë do „Stegnë”: http://skarbnicakaszubska.pl/category/
biblioteka-cyfrowa/literatura/stegna
• Bùgajnô E., Jiwrë młodectwa. Recenzjô zbiérkù Matisa Klebbë 

„Dolëzna jiwru”, „Stegna” 2020, nr 2, s. 30–32.
• Dosz J., Zabôczonô aùtorka prowadnika pò Kaszëbach 

[z. Hartingh, Przewodnik po Ziemi Kaszubskiej (1909)], 
„Stegna” 2015, nr 3, s. 32–33. 

• Hébel A., Cos do pòczëtaniégò. Czile ùwôgów na témã 
„Kòmùdë” Jana Natrzecégò, „Stegna” 2011, nr 3, s. 5–6. 

• Hébel A., Wòlnorinkòwi bard czë pòdsmiéwajk na dwòrze 
systemù? [T. Fópka, Gòrszi zort (platka)], „Stegna” 2020, 
nr 1, s. 33–34. 

• Kaszëba H., Swiat pòézji Jana Zbrzëcë, „Stegna” 2006, nr 
1, s. 15–17. 

• Majkòwsczi D., Jedzącë òkrëszënë… [B. Ùgòwskô, 
Òkrëszënë żëcégò], „Stegna” 2016, nr 2, s. 10–12. 

• Majkòwsczi D., Przez tësãc rozmajitëch gôdk [B. Kar-
czewsczi, Kaszëbsczi [sic!] Przësłowia ë Anegdotë. Pòd 
rozwôgã ë do smiéchù bële nié do grzechù. Przez pół tësą-
ca rozmajitëch gôdk. Zamkłi w dwóch dzélëkach], „Stegna” 
2015, nr 3, s. 34–35.

• Majkòwsczi D., Zbògacenié kaszëbsczi lëteraturë [Mie-
dzwiôdk Pùfôtk, skaszëbiła B. Ùgòwskô], „Stegna” 2016, 
nr 1, s. 2–3.

• Mëszk W., Wicy jak cesla [Josha McDowella], „Stegna” 
2006, nr 1, s. 17–18.

• Ugowska B., W Widze dnia. Gôdczi i bôjczi z Kaszëbsczi 
[Grégòra Szramczi], „Stegna” 2006, nr 1, s. 13–14 (i  jesz 
òdpòwiesc G. Szramczi, Ò „Widze dnia” jesz rôz, „Stegna” 
2006, nr 2, s. 13–17).

dr Joana Ginter
pòlonistka i  absolwentka kaszëbsczi etnofilolo-
gie. Robi w Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

dr Justina pòmierskô
didaktik pòlsczégò i kaszëbsczégò jãzëka, czerownik 
pòdiplomòwëch sztudiów „Nauczanie języka kaszub-
skiego” na Gduńsczim Ùniwersytece.

Fòrmë wëpòwiesców
klasë VII–VIII

WiéRzTa

Wérónika Mierzwińskô

Latné pòżegnanié

Wérónika Mierzwińskô  
sztudérka kaszëbsczi etnofilologie, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologie. Zajimô sã ma-
lënkama do kaszëbsczich ksążków i cządników.

Mal. Gréta Walasek

Jedze kòłã Aczipaka.

Je z nim pùjk, a téż alpaka. 

Latné ferie bãdą zarô, 

Dlôte drëszë rôd są baro. 

Chcą òdpòcząc përznã razã, 

Ò tim dërch pòspólno marzą. 

Chcą sã wëbrac nad jezoro. 

Tam òstawią swòje kòło. 

Bãdą czas razã spãdzëwac, 

Biegac, skakac, w wòdze płëwac. 

Pòzni zjedzą cos dobrégò, 

Gwësno kùszka dosc miodnégò. 

W latkò smiéch i słunka wiele.

I czas dlô se bãdą mielë. 

Tak téż drëszë sã żegnają, 

Chòcle dzôtków dosc ni mają. 


